
        Татарстан Республикасы халыклары телләре турындагы Законны тормышка ашыру шартларында татар телен дәүләт теле дәрәҗәсенә күтәрү өчен балаларны татар телендә сөйләшергә, аралашырга өйрәтү төп бурыч булып тора. 

         Сөйләшергә өйрәтү аралашу ситуацияләре аша алып барылса, без уңай нәтиҗәләргә ирешә алыр идек.
         Татар теле һәм әдәбияты дәресләрендә ситуатив күнегүләрне барлык сыйныфларда да куллану бүгенге көндә бик актуаль мәсьәлә булып тора, чөнки БРТ да С2 өлешендә шундый биремнәр бар. Безнең мәктәптә күбесенчә удмурт балалары белем алганлыктан, аларны татарча аралашырга өйрәтү көнүзәк мәсьәлә булып тора.
 Кеше өчен аралашу чарасы - сөйләшү. 

Аралашу телдән һәм язмача була. Беренче очракта кеше аралашу чарасы буларак сөйләшү һәм тыңлауны, ә икенче очракта язу һәм укуны куллана. Шулай итеп, сөйләшү сөйләм эшчәнлеге буларак аралашуның бер төре булып тора.

Нәрсә соң  ул аралашу?

Аралашу ул -  тел белән фикереңне белдерү, хәбәр итү һәм әңгәмәдәшеңә тәэсир итү.

Кеше хезмәт күнегүләрен дә, белемне дә аралашу барышында үзләштерә. Шулай ук белем, күнекмәләрне камилләштерү, үстерү дә аралашу аша бара. Аралашу шәхесне теге яки бу сөйләм эшчәнлегенә этәрә.

Сөйләүче  һәрвакыт үзенең сөйләме белән ниндидер максатка омтыла. 

Е.И.Пассов бу максатларны 5 төргә бүлеп өйрәнә:

1.Хәбәр итү ( сообщение-сөйләү, белдерү, игълан итү)

2.Аңлату (объяснение-ачыклау, күрсәтү)

3.Хуплау (одобрение- риза булу, раслау, рөхсәт бирү, ярдәм итү)

4.Хупламау  (осуждение- тәнкыйтьләү, шелтәләү, кире кагу, ризасызлык белдерү)

5.Ышандыру  (убеждение- исбатлау, нигезләү, дәлилләу, рухландыру) 

Мисаллар китерик.

1. Хәбәр итү, сөйләү.

Маша, каникул вакытында син нинди кызыклы китаплар укыдың? Шул турыда безгә сөйлә әле.

2.Аңлату.

Сиңа кайсы китап ошады? Ни өчен ошады? шуны аңлат.

3.Мактау, хуплау, киңәш бирү.

Үзеңә ошаган китапны макта. Дустыңа да укырга киңәш бир.

4.Гаепләү, тәнкыйтьләү.

Каникулда бер китап та укымаган өчен, дустыңны тәнкыйтьлә.

5.Ышандыру.

Бу китап кызыклы, аны укырга кирәк. Шуңа дустыңны ышандыр.

Ситуация укучыларны аралашу өчен кирәк булган шартларга куя, сөйләм активлыгын стимуллаштыру функциясен үти, аралашуга этәрә. Психологлар раславынча, аралашу ситуацияләре аша телгә өйрәткәндә эчке сөйләмнән тышкы сөйләмгә күчеш тизләтелә.

 Ситуация сөйләшүне оештыруга стимул булып тора.

 Ситуация ул- әңгәмәдәшләрнең аңында булган мөнәсәбәтләр системасы, ә аларны чолгап алган предметлар җыелмасы гына түгел. Китап турында урамда, урам хәрәкәте турында китапханәдә дә сөйләшеп була бит. 

Ситуацияләр тудырып укыту балаларны реаль тормышка әзерли. Ситуациягә кереп җавап биргәндә, укучы сөйләмне үзе төзи, инициатива күрсәтә, аның фикерләве үсә.

Дәрестә кулланылган ситуацияләрне ике төргә бүлеп карый алабыз. 

Табигый (реаль) һәм ясалма (шартлы) ситуацияләр.

Мәсәлән:

Иптәшеңне яңа укучы белән таныштыр. 

Бүген укытучылар көне. Укытучыңны бәйрәм белән котла. 

Дустыңның бүген туган көне. Аны котла.

Бу тормышта булган ситуацияләр.

Ясалма ситуацияләрне дә карап китик.

Күз алдына китер: “Дустыңның бүген туган көне”, “Бүген Белем бәйрәме” һ.б.ситуацияләр. 

Тәкъдим ителгән ситуацияләргә керү шартлы рәвештә бара.

“Әгәр дә сез”, “Күз алдыгызга китерегез әле”, “Әйтик” дигән сүзләр, сүзтезмәләр кулланыла.  

Психологик феномен буларак, бу сүзләр күз алдына китерелгән әйберләрнең, вакыйгаларның реаль икәнлегенә ышандыралар. Укучы үзен шушы ситуациядә итеп күз алдына китерә һәм рольгә керә, анда үз фикерен әйтү ихтыяҗы туа.

Сөйләм ситуацияләренә таләпләр:

1. Ситуацияләр укучыга таныш, якын булырга һәм аны кызыксындырырга тиеш. Балаларның яшь үзенчәлекләрен исәпкә алып, алар тормышы өчен хас, типик ситуацияләр алынырга тиеш.

2.Ситуацияләр укучының фикерләү сәләтен үстерергә, тормыш тәҗрибәсен баетырга тиеш.

3. Укучыларның әзерлеге, сүз байлыгы җитәрлек булуы шарт.

4. Сөйләм бурычы куелырга  һәм конкрет булырга тиеш.

Мәсәлән, мин үземнең дәресләремдә шундый күнегүләр кулланам:
 1. Күз алдыгызга китерегез.

 Сез классыгыз белән театрга бардыгыз. Бер иптәшегез, авыру сәбәпле, бара алмады. Аңа театрда күргәннәрегезне сөйләгез.

2. Әйтик, сез каникулдан соң очраштыгыз. Каникулда булган кызык хәлләр турында сөйләгез.

3. Әгәр дә безнең мәктәптә, Г. Тукайның туган көненә багышлап, кургәзмә- конкурс оештырылса, сезнең класс ничек катнаша алыр иде? Әйдәгез, бергәләп уйлыйк. Тәкъдимнәрегезне әйтегез.

Дәресләремдә кайбер темалар буенча куллана торган ситуатив күнегүләрне күрсәтеп китәсем килә.
         Минем дустым бар.

1.Как скажете о том, что:

-у вас есть друг;

-вместе вы играете, готовите уроки, ходите в школу;

-летом вы часто ходите с ним в лес;

-всегда помогаете друг другу;

-ваш друг хороший, справедливый, отзывчивый.

2.Предложите другу:

-вместе поиграть;

-готовить уроки;

-идти в школу;

3. Спросите у друга:

-готовил ли он домашнее задание;

-нравится ли ему спорт;

-в какой кружок он ходит;

-помогает ли он своей маме.

        Шулай итеп,  татар теле һәм әдәбияты дәресләрендә  ситуатив күнегүләрне кулланып эшләгәндә генә  укучыларның татар телендә аралашуына ирешеп була.                      

